R E L A C I O N
PËR
PROJEKTLIGJIN “PËR STATISTIKAT ZYRTARE”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Përafrimi i bazës ligjore që rregullon funksionimin e Sistemit Kombëtar Statistikor me standardet e BE-së dhe zbatimi i programit të qeverisë në seksionin ‘Statistikat”, për të rritur imazhin e INSTAT-it, si institucion pavarur dhe besueshmërinë e publikut në statistikat zyrtare. 

Objektivat që synohen të arrihen:
1. Përmbushja e rekomandimeve të BE-së për Shqipërinë, pasqyruar në       progresraportet vjetore në lidhje me:
a)
Ngritjen e Sistemit Kombëtar Statistikor dhe përcaktimin e mekanizmave koordinues të tij; 

b)
Forcimin e pavarësisë profesionale të stafit të institucioneve që prodhojnë statistika zyrtare nëpërmjet ndryshimit të statusit të                INSTAT-it, si institucion publik i pavarur;

c)
mandatimin e INSTAT-it si institucion përgjegjës për zbatimin e standardeve ndërkombëtare mbi cilësinë e statistikave zyrtare;

ç) forcimin e kompetencave të drejtorit të Përgjithshëm, si koordinator i Sistemit Kombëtar Statistikor;

d)
riformatimin e Këshillit të Statistikave duke i dhënë natyrën e një organi konsultativ, duke e konsideruar si zëri dhe interesi i drejtpërdrejtë i përdoruesve të statistikave zyrtare.

2. Përmbushja e rekomandimeve të ekspertëve të Eurostat-it, pasqyruar në raportin "Limited Peer Review", mbi vlerësimin e Sistemit Kombëtar Statistikor në Shqipëri, nëntor 2015.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji rrjedh si angazhim i ndërmarrë nga qeveria shqiptare për përmirësimin e treguesve statistikorë zyrtarë të prodhuar nga sistemi kombëtar statistikor dhe rritjen e imazhit të INSTAT-it e besueshmërinë e përdoruesve në statistikat zyrtare duke e strukturuar atë në një institucion profesionalisht të pavarur (Programi i qeverise 2013 “Statistikat”).

Ndërkohë, projektligji është parashikuar në Planin Kombëtar të Integrimit Evropian (Kapitulli 18 “Statistikat”) për t’u miratuar gjatë vitit 2017, në kuadër të përafrimit me Acquis Communautaire
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Përparësitë që do të sjellë projektligji janë kryesisht:
a) Do të sigurojë përmbushjen e rekomandimeve të BE-së për sa i takon përafrimit të Acquis dhe standardeve ndërkombëtare mbi cilësinë statistikore;
b) Do të mundësojë ndërtimin e Sistemit Kombëtar Statistikor të qëndrueshëm, duke përcaktuar institucionet përbërëse të tij, detyrat dhe përgjegjësitë e tyre, duke qenë në linjë me sistemet e ngjashme të vendeve të tjera anëtare të BE-së;
c) Do të ndikojë në rritjen e besueshmërisë së publikut dhe përdoruesve në statistikat zyrtare që prodhojnë institucionet, pjesë të sistemit, dhe veçanërisht, INSTAT-it, si prodhuesi kryesor i statistikave zyrtare në vend;

ç)  Do të rritë pavarësinë e INSTAT-it duke i dhënë statusin e institucionit të pavarur si dhe do të rritë autonominë e INSTAT-it për të menaxhuar burimet e veta në interes të zhvillimit të infrastrukturës statistikore në të gjithë komponentet e saj;

d) Do të mundësojë krijimin e instrumenteve të planifikimit strategjik dhe operacional të zhvillimit të Sistemit Kombëtar Statistikor në terma                  afatshkurtër dhe afatmesmë si dhe do të rregullojë sistemet koordinuese për monitorimin e fuksionimit të sistemit;
dh)
Do të ndikojë në ruajtjen dhe motivimin e statisticienëve për t’iu përkushtuar punës brenda institucioneve statistikore, si një vlerë e shtuar për administratën publike.    
Projektligji nuk parashikohet të sjellë problematika, ndërkohë që efektet kryesore të pritshme janë imazhi i përmirësuar i INSTAT-it, si institucioni që prodhon statistika cilësore reale, koherente dhe asnjanëse, sigurimi i qëndrueshmërisë së stafit, larg trysnive nga grupet e interesuara të interesit, dhe qasja te përdoruesit, duke marrë në konsideratë drejtpërdrejt interesin e tyre për statistikat e prodhuara dhe cilësinë e tyre.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është hartuar në bashkëpunim me INSTAT-in dhe paraqitet nëpërmjet Kryeministrit pranë Këshillit të Ministrave në mbështetje të:
a) Nenit 26, të ligjit nr.9000, datë 30.1.2003, “Për organizimin dhe funksionimin e Këshillit të Ministrave”;

b) pikës 1, të nenit 9, të ligjit nr.9180, datë 5.2.2004, “Për statistikat zyrtare”, të ndryshuar. 
Projektligji synon përputhshmërinë e plotë me rregulloren (KE) nr.223/2009 të Parlamentit Evropian dhe Këshillit, datë 11 mars 2009, e ndryshuar me rregulloren (KE) nr.2015/759, datë 29 prill 2015, me qëllim ngritjen e një korrnize ligjore në përputhje me standardet e kërkuara nga BE-ja dhe Eurostat-i, në bazë të të cilës e ushtrojnë veprimtarinë e tyre sistemet kombëtare statistikore të vendeve anëtare.

Gjithashtu, projektligji synon përmbushjen e standardeve të “Generic Law on Official Statistics”, të përcaktuara nga United Nations Development Account Project për vendet e Evropës Lindore, Kaukazin dhe Azinë Qendrore, miratuar në Konferencën e Statisticienëve Evropianë, organizuar nga Komisioni i Ekonomisë për Evropën në Kombet e Bashkuara, Paris 27-29 prill 2016.

Projektligji është hartuar me mbështetjen dhe komunikimet e vazhdueshme me strukturat e Eurostat-it të cilat mbulojnë legjislacionin evropian të statistikave zyrtare si dhe ato të bashkëpunimit statistikor. 

Në kuadër të projektit SIDA, qeveria suedeze ka bërë të mundur mbulimin e shpenzimeve për ekspertizën e huaj. Një ekspert ndërkombëtar në fushën e legjislacionit evropian për statistikat zyrtare, z. Mike Huges, punoi ngushtësisht me stafin e INSTAT-it dhe zhvilloi takime me grupet e interesit, me qëllim që t’u përgjigjej sa më mirë kërkesave të të interesuarve si dhe përmbushjes së rekomandimeve të BE-së dhe Eurostat-it.

Me qëllim që të krijohet një ligj me strukturë të harmonizuar, projektligji propozohet të rishikohet në tërësinë e tij, pa prekur në thelb përmbajtjen dhe vazhdimësinë e ruajtjes së standardeve ndërkombëtare për cilësinë statistikore.
V. VLERËSIMI I SHKALLËS SË PËRAFRIMIT ME ACQUIS TË BE-SË (PËR PROJEKTAKET NORMATIVE)

Projektligji përputhet plotësisht me rregulloren (KE) nr.223/2009 të Parlamentit Evropian dhe të Këshillit, datë 11 mars 2009, “Mbi statistikat evropiane, e cila shfuqizon rregulloren (KE, Euroatom), nr.1101/2008, të Parlamentit Evropain dhe të Këshillit mbi dërgimin e të dhënave, të cilat i nënshtrohen konfidencialitetit statistikor, Zyrës Statistikore të Komuniteteve Evropiane, rregulloren e Këshillit (KE) nr.322/97, “Mbi statistikat e komunitetit” dhe vendimin e Këshillit 89/382/EEC, Euroatom “Për krijimin e një komisioni mbi programet statistikore të Komuniteteve Evropiane”, (Numri CELEX: 32009R0223, Fletorja Zyrtare e  Bashkimit Europian, seria L, nr.87, datë 31.3.2009, faqe 164 – 173),  ndryshuar me rregulloren (KE) e Parlamentit Evropian dhe Këshillit, datë 29 prill 2015. 

Për këtë arsye, titulli i projektligjit propozohet të shoqërohet edhe me footnote në fund të faqes me Acquis që përafrohet. 
Përafrimi i plotë  me Acquis konsiston kryesisht në:

1. ngritjen e Sistemit Kombëtar Statistikor dhe caktimin e INSTAT-it si institucioni përgjegjës për koordinimin e tij;

2. mbrojtjen me ligj të pavarësisë profesionale të INSTAT-it dhe të agjencive statistikore;

3. mandatimin e drejtorit të Përgjithshëm të INSTAT-it dhe forcimin e kompetencave të tij si udhëheqës i Sistemit Kombëtar Statistikor;
4. forcimin e kompetencave vetëmenaxhuese të INSTAT-it duke i dhënë autonomi më të zgjeruar për menaxhimin e burimeve financiare e njerëzore;  

5. riformatimin e Këshillit të Statistikave dhe kompetencave të tij, duke u përbërë nga përfaqësuesit e përdoruesve të statistikave zyrtare me profil këshillimor;

6. forcimin e mandatit të INSTAT-it dhe agjencive statistikore për të drejtën e hyrjes dhe përdorimit të të dhënave administrative për qëllime statistikore.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Neni 1 përcakton objektin e ligjit, i cili është i njëjtë me atë të ligjit aktual.
Me qëllim që projektligji të jetë sa më i kuptueshëm nga të gjitha palët, neni 2 saktëson një listë përkufizimesh të fjalëve dhe koncepteve që përmban ky projektligj. 
Në nenin 3, për arsye të specifikës që kanë proceset e censeve statistikore, projektligji autorizon kryerjen e secilit cens sipas ligjeve të veçanta.

Në nenin 4 trajtohen parimet e statistikave zyrtare që janë në përputhje të plotë me parimet statistikore të parashikuara nga rregullorja e BE-së 223/2009, nenet 2 dhe 12. Gjithashtu, parimet e statistikave janë në përputhje edhe me 15 parimet e parashikuara në Kodin e Praktikës së Statistikave Evropiane (European Statistics Code of Practice), miratuar në datën 28 shtator 2011 nga Komiteti i Sistemit Evropian të Statistikave. 

Neni 5 përcakton qëllimin përse prodhohen statistikat zyrtare dhe kujt i shërbejnë, si dhe detyron institucionet të prodhojnë statistika zyrtare të cilat të reflektojnë realitetin dhe shpërndarjen e tyre në mënyrë të paanshme.

Gjithashtu, neni detyron institucionet prodhuese të statistikave zyrtare të bëjnë të disponueshme për publikun çdo metodë të ndjekur për prodhimin e statistikave në mënyrë që të interesuarit të jenë në gjendje të vlerësojnë cilësinë e produkteve.

Paragrafi i fundit i këtij neni ndalon çdo institucion publik, individ apo grup interesi, të ndikojnë personelin e prodhuesve të statistikave zyrtare në çdo hap të procesit. Paragrafi siguron zbatimin e njërit prej parimeve kryesore të statistikave zyrtare, pavarësinë profesionale të institucioneve statistikore dhe stafeve të tyre.

Në nenin 6 trajtohet Programi i Statistikave Zyrtare që është dokumenti kryesor i cili përcakton objektivat strategjikë të zhvillimit të statistikave në pesë vitet e ardhshme, fushat prioritare statistikore, institucionet përgjegjëse për prodhimin e tyre si dhe metodologjitë që do të ndiqen për të siguruar përputhshmërinë e standardeve ndërkombëtare të cilësisë statistikore.

Programi përcakton INSTAT-in si institucionin përgjegjës për drejtimin e procesit të përgatitjes së tij, në komunikim të ngushtë me prodhuesit e tjerë të statistikave dhe Këshillin e Statistikave.

Pika 3 e nenit përcakton afatin (datën 31 mars) në të cilën agjencitë statistikore duhet të paraqesin propozimet e tyre për produktet statistikore, në mënyrë që të krijohet sa më herët një panoramë e qartë e produkteve statistikore që do të prodhohen në pesë vitet e ardhshme si dhe për të siguruar burimet e mjaftueshme të nevojshme, financiare e njerëzore.    

Pika 4 e nenit ngarkon Kuvendin të miratojë me vendim të veçantë programin, duke e kthyer në një dokument të detyrueshëm për zbatim nga të gjitha institucionet e përfshira në të.

Në mënyrë që të krijohet një dokument i harmonizuar dhe i qartë për prodhuesit dhe përdoruesit, neni 7 përcakton strukturën dhe temat kryesorë që duhet të përmbajë programi dhe, veçanërisht, planin e aktiviteteve për zbatimin e objektivave strategjikë, institucionet përgjegjëse për prodhimin e statistikave zyrtare dhe publikimin e tyre, burimet e nevojshme për kryerjen e aktiviteteve dhe një analizë të risqeve e të masave për reduktimin e tyre gjatë zbatimit të programit.

Mbështetur në pikën 10, të nenit 1, të rregullores (KE) të Parlamentit Evropian dhe Këshillit, datë 29 prill 2015, e cila ndryshon rregulloren (KE) 223/2009, për të garantuar zbatimin e programit, duhet miratuar një plan vjetor operacional i aktiviteteve që do të kryejë Sistemi Kombëtar Statistikor. 

Me qëllim që të përafrohet kjo dispozitë, neni 8 parashikon hartimin e planit vjetor për zbatimin e programit duke ngarkuar INSTAT-in dhe agjencitë statistikore për përgatitjen e tij dhe për të siguruar burimet e mjaftueshme njerëzore e financiare, të cilin ia përcjell Këshillit të Ministrave për t’ia propozuar Kuvendit për miratim.

Neni përcakton afatet e përgatitjes e të qarkullimit të projektplanit: më 31 maj dërgimin në INSTAT të propozimeve nga agjencitë statistikore, gjë që është në linjë me përgatitjen e programeve buxhetore afatmesme (PBA), dhe më 1 dhjetor dorëzimin e projektplanit në Këshillin e Ministrave.

Neni 9 përcakton strukturën dhe përmbajtjen e planit vjetor si dhe, duke pasur parasysh dinamikën e ndryshimeve që ndodhin në vend në terma afatshkurtër, në përputhje me pikën 10, të nenit 1, të rregullores (KE) të Parlamentit Evropian dhe Këshillit, datë 29 prill 2015, e cila ndryshon rregulloren (KE) 223/2009, mundëson rishikimin e prioriteteve për produktet statistikore.

Neni 10 propozohet si rezultat i rekomandimeve të herëpashershme të BE-së dhe Eurostat-it për formalizimin e Sistemit Kombëtar Statistikor, duke përcaktuar në përbërje të tij institucionet prodhuese të statistikave zyrtare si dhe duke caktuar drejtorin e Përgjithshëm të INSTAT si përfaqësues të këtij sistemi.

Në kuptim të ligjit, institucionet prodhuese të statistikave zyrtare janë     INSTAT-i dhe agjencitë statistikore të autorizuara të prodhojnë dhe të publikojnë statistika zyrtare sipas programit të statistikave zyrtare (neni 2, shkronja “c”).

Neni 11 propozohet për të zbatuar rekomandimin e Eurostat-it dhe BE-së për Shqipërinë për forcimin e veprimtarisë koordinuese të Sistemit Kombëtar Statistikor, duke përcaktuar rolin qendror të INSTAT-it si koordinator i sistemit. Gjithashtu, neni përafron nenin 1, pika 2, të rregullores (KE) 2015/759, datë 29 prill 2015.

Koordinimi i sistemit statistikor është i domosdoshëm për të rritur cilësinë statistikore duke shmangur dublikimet e produkteve, garantuar kosto-efiçencën, si dhe duke rritur bashkëveprimin ndërmjet institucioneve prodhuese për të përdorur standarde të njëjta. 

Për të kryer me frytshmëri procesin koordinues të sistemit, neni 12 përcakton fushën e veprimtarive që duhet të mbulojë INSTAT-i dhe agjencitë e statistikore kryesisht në aspektin e bashkëpunimit ndërmjet prodhuesve të statistikave zyrtare për projektimin dhe zbatimin e programit, sigurimin e uniformitetit të metodologjisë statistikore, përfaqësimin e sistemit në atë evropian e ndërkombëtar. 

Në vijim, pika 2 e nenit përcakton përgjegjësitë e tjera të INSTAT-it për të siguruar funksionimin dhe mbarëvajtjen e Sistemit Kombëtar Statistikor, duke ngarkuar gjithashtu agjencitë statistikore të njoftojnë periodikisht INSTAT-in mbi veprimtarinë statistikore që kryejnë.

Me qëllim që të shmangen dublikimet e veprimtarive statistikore dhe prodhimi i statistikave në kundërshtim me metodologjitë dhe standardet e miratuara, shkronja “a”, e pikës 2, të këtij neni, i jep të drejtë INSTAT-it të japë mendim paraprak për çdo vrojtim statistikor që kryhet në Shqipëri.

Në funksion të koordinimit, INSTAT-i ngarkohet të përgatitë                            projektprogramin, planet vjetore për zbatimin e tij, të publikojë jo më vonë se data 20 dhjetor një kalendar të datave kur do të publikohen statistikat zyrtare në shkallë vendi nga të gjithë prodhuesit e statistikave zyrtare.

Gjithashtu, për të garantuar kapacitetet e duhura profesionale, me kërkesë të agjencive statistikore, INSTAT-i mund të hartojë kriteret që duhet të plotësojnë kandidatët për punonjës në njësitë organizative të tyre, të cilët merren me prodhimin e statistikave (shkronja “e”, e pikës 2 të nenit), si dhe parashikon ngritjen e strukturave të veçanta mbështetëse për koordinimin e Sistemit Kombëtar Statistikor dhe monitorimin e cilësisë së produkteve që ai prodhon, duke i raportuar drejtpërdrejt drejtorit të Përgjithshëm, si autoriteti përgjegjës për këtë koordinim.

Neni 13 përcakton INSTAT-in si prodhuesin kryesor të statistikave zyrtare në vend si dhe misionin e tij për prodhimin e statistikave të çdo fushe në përputhje me standardet ndërkombëtare. Në pikën 2 të nenit listohen përgjegjësitë e INSTAT-it si nga ana teknike e prodhimit statistikor, ashtu dhe kërkimore shkencore për të mundësuar zhvillimin e statistikave zyrtare. 
Në rekomandimet periodike të BE-së për Shqipërinë thuhet që ligji i statistikave zyrtare duhet të përcaktojë qartë statusin e INSTAT-it si organ profesionalisht i pavarur. Për këtë qëllim, duke pasur parasysh edhe programin e qeverisë 2013 për ta vënë INSTAT-in nën kontrollin e Kuvendit të Shqipërisë, neni 14 propozon status të ri juridik, duke caktuar Institutin e Statistikave si institucion juridik publik të pavarur.

Statusi i ri juridik dhe shkalla më e lartë e hierarkisë do të rritë imazhin e institucionit, besueshmërinë e publikut në statistika cilësore të paanshme e transparente si dhe do të ndikojë drejtpërdrejt në funksionimin profesional të Sistemit Kombëtar Statistikor.

Me qëllim që të sigurohet autonomia e duhur në aspektin menaxherial dhe pavarësia profesionale e institucionit, pika 2 e nenit propozon dy organet drejtuese të INSTAT: drejtorin e Përgjithshëm dhe bordin drejtues. 

Pika 4 përcakton ruajtjen e statusit të nëpunësit civil për punonjësit e INSTAT dhe rekrutimin e tyre sipas dispozitave të ligjit nr. 152/2013 “Për nëpunësin civil”, i ndryshuar. Ruajtja e marrëdhënieve sipas statusit të nëpunësit civil është e domosdoshme për të motivuar statisticienët dhe mundësuar karrierën e tyre brenda Sistemit Kombëtar Statistikor i cili përbëhet kryesisht nga institucionet e administratës publike dhe parandalimin e largimit të tyre nga ky sistem.    
Pika 5 parashikon që veprimtaria e INSTAT-it të mbulohet nga buxheti i shtetit dhe të ardhurat e tjera të ligjshme që krijohen nga shërbimi statistikor.

Më tej, në pikën 6 propozohet që të ardhurat e krijuara të përdoren vetëm për qëllimin e zhvillimit të infrastrukturës së prodhimit statistikor, rritjen e kapaciteteve profesionale të statisticienëve dhe shpërblimin e punonjësve që angazhohen me detyra të tjera shtesë në kuadrin e marrëveshjeve me donatorët dhe financuesit për qëllime kërkimore-shkencore, analiza statistikore etj. Pika 7 e nenit autorizon bordin drejtues të përcaktojë masën e shpërblimit për stafin e angazhuar, duke u bazuar në kriteret e meritokracisë dhe nivelit të angazhimit.

Me miratimin e rregullores (KE) nr.2015/759, datë 29 prill 2015, titullari i institucionit kombëtar të statistikave të vendeve anëtare zë një vend të rëndësishëm në piramidën e sistemit kombëtar statistikor përkatës. Gjithashtu, kjo rregullore i garanton titullarit pavarësinë profesionale dhe autonomi më të gjerë në ushtrimin e kompetencave të tij në zhvillimin dhe monitorimin e aktiviteteve të sistemit kombëtar statistikor.

Neni 15 siguron përafrimin me rregulloren duke riformatuar pozicionin e drejtorit të Përgjithshëm të INSTAT-it, detyrat dhe kompetencat e tij për drejtimin e INSTAT-it dhe Sistemin Kombëtar Statistikor në tërësi. Gjithashtu, me përcaktimin e bërë në këtë nen i jepet drejtorit të Përgjithshëm një shkallë më të lartë hierarkie duke e vendosur atë drejtpërdrejt në varësinë e Kuvendit, për të mundësuar aplikimin e standardeve dhe udhëzimeve të nxjerra prej tij nga institucionet e tjera prodhuese të statistikave.

Sipas pikës 3 të nenit, Kuvendi zgjedh një nga tre kandidatët e propozuar nga Këshilli i Ministrave, pas kryerjes së procedurave transparente të konkurrimit.

Në pikat 5 dhe 6 të këtij neni përcaktohen kriteret që duhet të plotësojnë kandidatët për drejtor të Përgjithshëm si dhe rastet e shkarkimit të tij.

Paragrafi i fundit i pikës 2 të nenit ngarkon Këshillin e Ministrave të miratojë rregullat e hollësishme për mënyrën e kryerjes së kësaj procedure, afatet e njoftimit dhe kriteret për vlerësimin e kandidatëve.

Neni 16 përcakton më në detaje rolin dhe detyrat e drejtorit të Përgjithshëm jo vetëm si organi më i lartë drejtues i INSTAT-it, por edhe si institucion që kujdeset për të siguruar pavarësinë profesionale të stafit të angazhuar në prodhimin e statistikave zyrtare. Pika 2 e nenit i garanton drejtorit të Përgjithshëm pavarësinë profesionale të tij, ndërkohë që është përgjegjës për zbatimin e udhëzimeve dhe standardeve që dalin për anëtarët e Sistemit Kombëtar Statistikor vetëm për pjesën që mbulon INSTAT-i (pika 4 e nenit).
Në kuadrin e komunikimeve me Këshillin e Statistikave, drejtori i Përgjithshëm ngarkohet t’i paraqesë këtij këshilli raporte 4-mujore mbi ecurinë e zbatimit të programit si dhe harton raporte vjetore për funksionimin e Sistemit Kombëtar Statistikor të cilin ia paraqet Kuvendit, Këshillit të Ministrave dhe Këshillit të Statistikave.

Pika 8 e nenit autorizon drejtorin e Përgjithshëm t’i propozojë Kuvendit strukturën organizative të INSTAT-it duke u mbështetur në propozimet e bordit drejtues, sipas pikës 4, të nenit 17, të këtij projektligji.

Gjithashtu, neni në pikat e fundit të tij përcakton drejtorin e Përgjithshëm të drejtojë Komisionin Kombëtar të Nomenklaturave, të përfaqësojë INSTAT-n në marrëdhëniet me të tretët si dhe të përmbushë detyra të tjera të cilat mund të ngarkohen nga Kuvendi.

Ngritja e ekipit drejtues, në përbërje të të cilit janë nëpunësit e nivelit më të lartë drejtues brenda institucionit, është model i njohur në strukturat organizative të institucioneve të tjera statistikore të vendeve anëtare. Bordi drejtues krijohet si instrument ndihmës për drejtorin e Përgjithshëm duke patur parasysh shtesën e detyrave dhe përgjegjësive të tij në kuadër të koordinimit dhe monitorimit të veprimtarisë së Sistemit Kombëtar Statistikor. Për këtë qëllim, në nenin 17 propozohet që bordi drejtues të angazhohet me përcaktimin e strategjisë zhvillimore të INSTAT, planifikimet e buxhetit dhe miratimin e mënyrës së shpërndarjes së të ardhurave të institucionit.. Detyra më specifike të bordit përcaktohen në nenin 19 të projektligjit.
Me qëllim që të sigurohet autonomia profesionale dhe menaxheriale e institucionit, pika 2 e nenit propozon që bordi të përbëhet nga nëpunësit e nivelit më të lartë brenda strukturës organizative të INSTAT-it. Në këtë kuptim, në bord parashikohet të marrin pjesë nëpunësit civilë të nivelit më të lartë drejtues (normalisht nëpunësit e nivelit jo më të ulët se ai i mesëm drejtues) të cilët do të mandatohen nga ligji për të marrë detyra dhe përgjegjësi në nivel institucional, përtej asaj të menaxhimit të një njësie të veçantë brenda institucionit. 
Kështu, me qëllim që të mundësohet një shpërndarje më e drejtë e detyrave dhe përgjegjësive planifikuese e organizuese si dhe të mbulohet përgjegjësia e institucionit të drejtorit të Përgjithshëm si organ përgjegjës për funksionimin e Sistemit Kombëtar Statistikor, propozohet ngritja e një ekipi të nivelit më të lartë drejtues nën udhëheqjen e tij. Numri i anëtarëve të bordit drejtues do të jetë në varësi të strukturës organizative të INSTAT-it, e cila miratohet nga Kuvendi (sipas nenit 14, pika 2 e projektligjit).

Duke pasur parasysh që institucioni i drejtorit të Përgjithshëm është organi më i lartë drejtues i INSTAT-it, pika 3 e cakton të jetë kryetar i bordit. Ndërkohë, në mbledhjen e parë të tij, bordi zgjedh zëvendëskryetarin e bordit. Sipas pikës 4 të nenit, zëvendëskryetari do të drejtojë mbledhjen e bordit në mungesë të drejtorit të Përgjithshëm si dhe do të kryejë çdo detyrë tjetër të deleguar nga drejtori i Përgjithshëm, pas mendimit paraprak nga bordi drejtues.

Neni 18 përcakton rregullat e përgjithshme për organizimin dhe funksionimin e mbledhjeve të bordit drejtues, duke përcaktuar kuorumin për mbledhjen, votimin, detyrimin për mbajtjen e procesverbaleve të mbledhjes si dhe ngarkon Këshillin e Ministrave për nxjerrjen e vendimit për masën e shpërblimit të anëtarëve të bordit drejtues.
Neni 19  përcakton detyrat specifike që do të mbulojë bordi drejtues. Ndër detyrat kryesore të propozuara është ajo për të mbështetur drejtorin e Përgjithshëm për të vendosur mbi përmbajtjen e programit, hartimin e                  projektplanit për zbatimin e tij, nxjerrjen e udhëzimeve për të garantuar standardin e kërkuar për cilësinë e statistikave, miratimin e porgrameve zhvillimore etj.
Gjithashtu, bordi drejtues do të miratojë listën e çmimeve për shërbimet statistikore të ofruara nga INSTAT-i për të tretët, shërbime të cilat nuk janë parashikuar në program.

Rregullorja (KE) 2015/759 parashikon ndryshimin e nenit 5/a të rregullores bazë 223/2009, ku në pikën 5 të tij parashikohet krijimi i bordit këshillimor në nivel kombëtar, i cili jep mendime mbi programet statistikore si dhe ndikon në sigurimin e pavarësisë profesionale të prodhuesve statistikorë. 

Për këtë arsye, duke u mbështetur edhe në rekomandimet e Eurostat-it, në nenin 20 propozohet që Këshilli i Statistikave të ketë qasje nga përdoruesit dhe të ketë rol këshillimor për dhënien e inpute-ve të duhura gjatë përgatitjes së programit të statistikave zyrtare, planeve të punës për zbatimin e tyre si dhe monitorimin e veprimtarisë së Sistemit Kombëtar Statistikor nëpërmjet raporteve periodike të drejtorit të Përgjithshëm.

Duke qenë se në përbërje të tij do të jenë përfaqësues nga përdoruesit e statistikave zyrtare, propozohet që numri i anëtarëve të Këshillit nga 7 që është aktualisht të bëhet 11, duke shtuar një përfaqësues nga Kuvendi, një pjesëmarrës nga bota akademike dhe media.

Anëtarët përfaqësues të Bankës së Shqipërisë, Ministrisë së Financave dhe Ekonomisë, Bashkimit të Dhomave të Tregtisë dhe Industrisë së Shqipërisë caktohen nga titullarët e këtyre institucioneve. Ndërkohë, anëtarët përfaqësues të përdoruesve kryesorë, shoqërisë civile, botës akademike dhe medias propozohen nga Këshilli i Ministrave.
Sipas pikës 7 të këtij neni, anëtarët e Këshillit të Statistikave caktohen për një mandat pesëvjeçar, duke synuar që datat e mbarimit të këtij afati për çdo anëtar të jenë të shpërndara gjatë periudhës pesëvjeçare. Anëtarët kanë të drejtë riemërimi jo më shumë se një herë.

Pika 13 e nenit ngarkon Këshillin e Ministrave të miratojë rregulla më të hollësishme për kriteret e përzgjedhjes së anëtarëve dhe rregullat e funksionimit të Këshillit të Statistikave.

Neni 21 përcakton kuorumin për mbledhjen e Këshillit të Statistikave. Sipas pikës 1, këshilli mblidhet të paktën 3 herë në vit, duke pasur parasysh që drejtori i Përgjithshëm është i detyruar t’i paraqesë Këshillit raporte të shkurtra katërmujore.
Neni 22 përcakton në mënyrë më të detajuar rolin dhe detyrat e Këshillit të Statistikave. Si zëri i përdoruesve të statistikave zyrtare në Sistemin Kombëtar Statistikor, Këshilli i Statistikave do të ketë për detyrë të këshillojë INSTAT-in gjatë ushtrimit të funksioneve të tij në interes të hartimit të programit pesëvjeçar dhe përmirësimit të cilësisë statistikore. Pika 2 e nenit autorizon Këshillin e statistikave të ketë rol aktiv nëpërmjet komunikimeve me drejtuesit e strukturave që merren me prodhimin e statistikave zyrtare në mënyrë që të sigurohet cilësia e produktit të tyre. Gjithashtu, për të siguruar cilësinë e statistikave, sipas shkronjës “c”, të pikës 2, Këshilli mund të kërkojë vlerësime apo kontrolle të pavarura nga ekspertë të huaj për një fushë të caktuar të statistikave zyrtare.  
Në nenin 23 trajtohet Komisioni Kombëtar për Nomenklaturën që është organi që ka funksionuar që në vitin 1993. Objekti i veprimtarisë së tij është të kryejë përditësimin e klasifikimeve statistikore ndërkombëtare të cilat aplikohen në vendin tonë, duke kryer edhe përshtatjen sipas kushteve të Shqipërisë. Këshilli i Ministrave miraton përbërjen, rregullat, mënyrën e funksionimit dhe masën e shpërblimit të anëtarëve të tij (pika 2 e nenit).

Neni 24 propozohet në kuadër të zbatimit të rekomandimeve të BE-së dhe Eurostat-it për të qartësuar detyrat dhe përgjegjësitë e agjencive të tjera statistikore, detyrimin që kanë për të bashkëpunuar brenda sistemit si dhe mandatimin për të mbledhur të dhëna administrative nga institucionet publike. 

Gjithashtu, ky nen detyron agjencitë statistikore të publikojnë kalendarin e botimeve të vitit pasardhës, me qëllim që të sigurohet transparenca e duhur për përdoruesit e statistikave.

Në interes të koordinimit të Sistemit Kombëtar Statistikor, INSTAT-i duhet të jetë i autorizuar të kontrollojë veprimtarinë e agjencive të tjera si dhe të japë mendim mbi vrojtimet statistikore që kryhen në vend. Kjo do të mundësojë shmangien e shpenzimeve për veprimtari të ngjashme ose prodhimin e produkteve statistikore që nuk përputhen me ato zyrtare.

Pika 6 e nenit garanton pavarësinë profesionale të drejtuesve të agjencive statistikore dhe personelit të angazhuar për prodhimin e statistikave zyrtare.

Në mënyrë që të ketë një koordinim të përgatitjes apo rishikimit të kuadrit ligjor që rregullon fushën e veprimtarisë statistikore, është e domosdoshme që INSTAT-i të jetë në dijeni të projektakteve ligjore që mund të ndikojnë në këtë veprimtari. Për këtë qëllim, pika 7 e nenit detyron institucionet publike të njoftojnë INSTAT-in për projektaktet, në mënyrë që të merret mendim.

Neni 25 propozon ngritjen e qendrës së trajnimit në INSTAT, e cila është e domosdoshme për rritjen e kapaciteteve profesionale të statisticienëve dhe përdoruesve të statistkave që prodhohen nga Sistemi Kombëtar Statistikor. Domosdoshmëria e ngritjes së saj theksohet edhe më tepër kur sistemi arsimor në Shqipëri nuk ofron studime të thelluara në fushën e statistikës apo universitete të cilat ofrojnë diploma të profesionit “statisticien”.

Qendra e trajnimit është mekanizëm shtesë i cili vjen në kuadër të fazave të reja zhvillimore të sistemit, si pjesë e koordinimit. Ajo do të jetë e aksesueshme për kërkuesit shkencorë, studentët, statisticienët që kërkojnë njohuri të thelluara në fushën e statistikës. 

Qendra, gjithashtu, do të shërbejë si instrument për të forcuar bashkëpunimin e institucioneve prodhuese me përdoruesit e statistikave zyrtare, median, shoqërinë civile dhe publikun në përgjithësi, në interes të rritjes së besueshmërisë në statistikat e prodhuara dhe imazhin e institucionit.

Për këtë arsye, pika 4 e nenit detyron INSTAT-in të bashkëpunojë ngushtësisht me ASPA-n për sa i takon përmbajtjes së kurrikulave dhe mbështetjes logjistike nga të dyja palët.

Neni 26 parashikon fushën e veprimtarisë që do të ketë qendra, natyrën e kurrikulave dhe targetin. Gjithashtu, ky nen parashikon tarifimin e shërbimit të trajnimit nga personat që janë jashtë sistemit të nëpunësve civilë si dhe nuk janë pjesë e organikës së institucioneve prodhuese të statistikave zyrtare. 
Gjithashtu, pikat 2 dhe 3 të nenit autorizojnë bordin drejtues të miratojë tarifat për trajnimet e ofruara si dhe përcakton destinacionin e të ardhurave të krijuara.

Neni 27 përcakton detyrimin që kanë njësitë statistikore për t’iu përgjigjur INSTAT-it ose agjencive të tjera statistikore. Njëkohësisht, neni përcakton edhe të drejtën që kanë ato për t’u njohur me qëllimin përse mblidhet informacioni dhe garancinë që duhet të japë agjencia statistikore për mbrojtjen e të dhënave individuale.

Në nenin 28 trajtohet konfidencialiteti statistikor që është një nga parimet kryesore të statistikave zyrtare. Për këtë arsye, neni është relativisht i gjatë në përmbajtje. Megjithatë, ai mbyll të gjitha hapësirat që mund të krijohen në rrugë formale ose informale për rrjedhjen e informacionit statistikor. Neni 28 është praktikisht neni 15 në ligjin aktual dhe nuk pëson ndryshime në përmbajtje të tij.

Neni 29 rrjedh nga neni i mësipërm mbi konfidencialitetin. Duke qenë se pyetësorët në format letër, të mbledhur në terren, zënë hapësirë të konsiderueshme ruajtjeje, propozohet që ato të skanuar të asgjësohen jo më herët se një vit nga data e publikimit të statistikave të prodhuara nga këto të dhëna. Gjithashtu, ky nen detyron ruajtjen e të dhënave të administruara në formë elektronike të paktën 10 vjet dhe dërgimin e tyre në Arkivin Qendror të Shtetit.     

Neni 30 synon përafrimin me nenin 17/a të rregullores (KE) 223/2009, shtuar me rregulloren (KE) 2015/759, për të forcuar të drejtën që kanë institucionet prodhuese të statistikave zyrtare për të hyrë në të dhënat administrative që përmbajnë institucionet e tjera, në masën e duhur dhe vetëm për qëllime statistikore. Transmetimi i të dhënave ndërmjet institucioneve kryhet në përputhje me memorandumin e mirëkuptimit që nënshkruajnë palët.

Gjithashtu, neni detyron institucionet publike të informojnë INSTAT-in për krijimin ose rishikimin e çdo baze të re të dhënash administrative. 

Neni 31 propozohet për të rregulluar procesin e shpërndarjes së statistikave zyrtare dhe rritjen e transparencës së publikimit të tyre.
Pika 2 e nenit detyron prodhuesit e statistikave zyrtare të publikojnë kalendarin e publikimeve të treguesve statistikorë të vitit pasardhës brenda datës 20 dhjetor.

Pika 4 detyron prodhuesit të japin sqarime mbi vonesat e mundshme të statistikave që pritet të publikohen.

Gjithashtu, në pikat 7 dhe 8 parashikohet kryerja e shërbimeve të tjera statistikore për përdoruesit, të paparashikuara në program. Duke qenë se këto shërbime shoqërohen me kosto shtesë për institucionin, personat jopublikë duhet ta kërkojnë shërbimin kundrejt një tarife të bazuar në koston e nevojshme për kryerjen e shërbimit.

Neni 32 parashikon masat që merren në rast të moszbatimit të detyrimeve që rrjedhin nga ky ligj për sa i takon detyrimit për dhënien e informacionit statistikor, dërgimin e raportimeve dhe informacionit mbi krijimin e bazave të të dhënave dhe krijimet apo rishikimet e akteve ligjore ekzistuese të cilat mund të sjellin impakt në fushën e prodhimit statistikor. 

Pika 5 e këtij neni ngarkon Këshillin e Ministrave të rregullojë me vendim të veçantë procedurën e vendosjes dhe mënyrës së administrimit të gjobave.

Neni 32 propozohet në zbatim të rekomandimit të Eurostat-it për rritjen e masës së penaliteteve në rast të mospërmbushjes nga institucionet të detyrimeve që rrjedhin nga ky ligj.
Duke qenë se strukturat drejtuese të INSTAT-it janë të miratuara në përputhje me legjislacionin në fuqi dhe standardet ndërkombëtare, pikat 1 dhe 2 të nenit 33 propozojnë vazhdimin e detyrës së drejtorit të Përgjithshëm të INSTAT-it dhe anëtarëve të Këshillit të Statistikave sipas mandatit 5-vjeçar, por duke përcaktuar që ky mandat të fillojë në momentin e emërimit të tyre në këtë detyrë.

Neni 34 është i domosdoshëm për të mos dëmtuar procesin e transmetimit të të dhënave. Kohët e fundit INSTAT-i është përballuar me refuzime nga institucione që përmbajnë të dhëna administartive pasi ligji organik i tyre ndalon të drejtën e hyrjes në këto të dhëna, qoftë edhe për qëllime statistikore.

Gjithashtu, nëpërmjet këtij neni sigurohet konfidencialiteti i të dhënave të transferuara dhe të administruara nga mbajtësit tek agjencitë statistikore.

VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT

Me miratimin e projektligjit nga Parlamenti, Këshilli i Ministrave do të miratojë aktet nënligjore për:
-
përcaktimin e masës së shpërblimit të anëtarëve të bordit drejtues (pika 7, e nenit 16);

-
miratimin e rregullave për kryerjen e procedurave të përzgjedhjes së kandidatëve për drejtor të Përgjithshëm të INSTAT-it (pika 3, e nenit 18);
-
propozimin e anëtarëve të Këshillit të Statistikave (pika 6, e nenit 20);

-
miratimin e vendimit për rregullat më të hollësishme për kriteret dhe procedurat e përfaqësimit, përzgjedhjes, emërimit e shkarkimit të anëtareve, rregullat e funksionimit si dhe masën e shpërblimit të anëtarëve të Këshillit të Statistikave (pika 12, e nenit 20);

-
miratimin e procedurave për vendosjen e gjobave dhe mënyrën e administrimit të të ardhurave të krijuara nga ato (pika 5, e nenit 32).

INSTAT dhe agjencitë e tjera statistikore sipas programit të statistikave zyrtare

Me miratimin e projektligjit nga Parlamenti, Instituti i Statistikave do të punojë për hartimin e të gjitha projektakteve të tjera, ligjore e nënligjore, në mënyrë që të sigurohet zbatimi i këtij projektligji.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Delina Ibrahimaj 
– Drejtor i Përgjithshëm i INSTAT

Maldi Dema

– Koordinator për Sistemin Kombëtar Statistikor

Helena Ottosson 
- Drejtor i Njësisë për çështjet ligjore dhe institucionale dhe marrëdhënieve me Parlamentin Evropian pranë Eurostat
Mike Hughs

- Ekspert i jashtëm
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Sipas nenit 14 të projektligjit propozohet që statusi i INSTAT-it të jetë institucion publik i pavarur. Për rrjedhojë, parashikohet të ketë ndikim financiar për shkak të rritjes së nivelit të pagës për punonjësit e INSTAT-it. 
Duke iu referuar strukturës aktuale organizative, në mbështetje të:

a) ligjit nr.9584, datë 17.7.2006, “Për pagat, shpërblimet dhe strukturat e institucioneve të pavarura kushtetuese dhe të institucioneve të tjera të pavarura, të krijuara me ligj”, i ndryshuar; 
b) vendimit nr.187, datë 8.3.2017, “Për miratimin e strukturës dhe të niveleve të pagave të nëpunësve civilë/nëpunësve, zëvendësministrit dhe nëpunësve të kabineteve, në Kryeministri, aparatet e ministrive të linjës, administratën e Presidentit, Kuvendit, Komisionit Qendror të Zgjedhjeve, Gjykatën e Lartë, Prokurorinë e Përgjithshme, disa institucione të pavarura, institucionet në varësi të kryeministrit, institucionet në varësi të ministrave të linjës dhe administratën e prefektit”
INSTAT-it i nevojitet shtesë për fondin e pagës në vlerën prej 31,7 milionë lekë. 

Pasqyra e bashkëngjitur këtij relacioni paraqet në mënyrë më të detajuar impaktin financiar sipas detajimit të pagave të punonjësve sipas strukturës organizative aktuale.
	
	
	
	Pasqyra e llogaritjes efekteve financiare
	
	
	
	

	
	
	
	
	
	
	
	
	
	
	

	Nr. Rendor 
	Pozicioni
	Nr. punonjesve
	Kategoria/ Klasa
	Shtesa mujore e pozicionit
	Shtesa mujore e pozicionit
	Diferenca
	Shtesa te tjera mujore 
	Efekti  financiar paga
	Efekti  financiar sigurime
	Totali

	a
	b
	1
	2
	Ishte
	Behet
	Dif page
	8
	9= 3 + 4+5+6+7+8
	 
	 

	II
	Punonjes me sistemin page grupi + shtese per pozicion
	 
	 
	 
	 
	 
	 
	paga v 
	paga re
	paga re

	II.1
	Drejtor I Pergjithshem
	1
	II-a
	118,100
	129,800
	11,700
	 
	140,400
	2,387
	142,787

	II.2
	Kordinator
	2
	II-b
	100,000
	118,100
	18,100
	 
	434,400
	7,385
	441,785

	II.3
	Drejtor Drejtorie
	8
	II-b
	100,000
	118,100
	18,100
	 
	1,737,600
	29,539
	1,767,139

	II.4
	Drejtor Drejtorie
	1
	II-b
	100,000
	118,100
	18,100
	 
	217,200
	3,692
	220,892

	II.5
	Pergjegjes Sektori
	32
	III-a/1
	70,500
	80,800
	10,300
	 
	3,955,200
	67,238
	4,022,438

	II.5
	Pergjegjes Sektori
	3
	III-a/1
	70,500
	80,800
	10,300
	 
	370,800
	61,924
	432,724

	II.6
	Pergjegjes Sektori,Inspektor
	2
	III-b
	61,000
	70,500
	9,500
	 
	228,000
	38,076
	266,076

	II.7
	Specialist
	84
	IV-a
	49,000
	61,000
	12,000
	 
	12,096,000
	2,020,032
	14,116,032

	II.8
	Specialist
	5
	IV-a
	49,000
	61,000
	12,000
	 
	720,000
	120,240
	840,240

	II.9
	Specialist
	8
	IV-b
	38,000
	49,000
	11,000
	 
	1,056,000
	176,352
	1,232,352

	II.10
	Specialist
	4
	IV-b
	38,000
	49,000
	11,000
	 
	528,000
	88,176
	616,176

	 
	Drejtorite e Statistikave ne rrethe
	 
	 
	 
	 
	0
	 
	0
	0
	0

	II.11
	Pergjegjes
	10
	IV-a
	49,000
	61,000
	12,000
	 
	1,440,000
	240,480
	1,680,480

	II.12
	Specialist
	39
	IV-b
	38,000
	49,000
	11,000
	 
	5,148,000
	859,716
	6,007,716

	II.13
	Teknik te mesem
	1
	VI
	35,250
	35,250
	0
	 
	0
	0
	0

	 
	 
	 
	 
	 
	 
	0
	 
	0
	0
	0

	III
	Sekretar I Dr .Pergj
	1
	VIII
	38300
	38300
	0
	 
	0
	0
	0

	 
	Protokoll
	2
	VII
	36300
	36300
	0
	 
	0
	0
	0

	 
	P Biblioteke
	1
	VII
	36300
	36300
	0
	 
	0
	0
	0

	 
	Operator
	2
	VI
	35250
	35250
	0
	 
	0
	0
	0

	 
	Teknik te mesem
	4
	VI
	35250
	35250
	0
	 
	0
	0
	0

	 
	Shofer 
	3
	IV
	25650
	25650
	0
	 
	0
	0
	0

	 
	Nepunes informacioni
	1
	III
	32500
	32500
	0
	 
	0
	0
	0

	 
	Nepunes sanitar
	2
	I
	30000
	30000
	0
	 
	0
	0
	0

	 
	Total:
	 
	 
	 
	 
	 
	 
	 
	 
	 

	 
	Total:
	216
	 
	 
	 
	165,100
	0
	28,071,600
	3,715,237
	31,786,837


K R Y E M I N I S T R I
EDI RAMA
Shënime

1. Lloji i shkrimit në të gjithë dokumentin është “Times New Roman”, madhësia e shkrimit 14, hapësira mes rreshtave 1.

2. Titulli i dokumentit “Relacion për ...lloji i projektaktit...titulli i projektaktit” dhe titujt e rubrikave shkruhen me shkronja të mëdha “Bold” me hapësirë 1 mes rreshtave, e vendosur në qendër.

3. Shkrimi në “Footer” është i madhësisë 11. 

Relacion shpjegues për …lloji i projektaktit….titulli i projektaktit


